
Boeat loeloesken itoe kainginan, orang lantas berlakoe sabrapa bisa, tapi adalah siasi sadja. Tida satoe orang ada taoe terang bagimana doe-doeknja itoe perkara antara Kek-soen, Ban-tjoan dan Soan-nio. Njonja Kek-soen malaenken taoe rada-rada sadja, tida taoe dimana Soan-nio ada tinggal dan tida mendoegah sama sekali jang sang anak kamoedian soeda tanggap bekas goela-goela dari bapanja itoe; Kek-soean sendiri tinggal toetoep moeloet boeat itoe perkara. Orang kasak-koesoek di loear kamar sakit, kamoedian satoe orang disoeroe tjari lagi ka laen tempat, tapi toch samoea tida berhasil.

Tapi taroh lagi orang tjari Ban-tjoan di roemahnja Soan-nio, djoega tentoe orang tida nanti bisa dapetken padnja itoe, kerna sadari hari masi pagi sekali anak moeda itoe soeda pergi kaloear. Ia taoe jang di itoe hari bapanja bakal brangkat ka acherat, dan dengen pengrasahan hati seperti dioebar-oebar setan ia merasa tida betah tinggal diam di dalem roemah. Dengen saorang diri ia ambil djalanan kak Tandjoeng dengen tida taoe maoe teroes ka mana.

Kaloe di itoe hari orang broentoeng dapet tjari padanja, dan anak moeda itoe achirnja dibawa mengadep pada orang jang maoe brangkat mati, dengen hadepken randjang mait dari ajahnja, jang itoe waktoe ada beringet baek bagi ia poenja diri,

